MINUTI 

KAMRA TAD‑DEPUTATI

IL‑ĦDAX‑IL PARLAMENT

KUMITAT MAGĦŻUL TAL‑KAMRA (REGOLAMENTAZZJONI TAL‑PROKREAZZJONI MEDIKAMENT ASSISTITA)

LAQGĦA NRU 2
It‑Tlieta, 9 ta’ Frar 2010
Il‑Kumitat Magħżul (Regolamentazzjoni Medikament Assistita) iltaqa’ fil‑Palazz, il‑Belt Valletta,  fis‑7.34 p.m.
L‑Onor Jean Pierre Farrugia, President tal‑Kumitat, ippresieda.

PREŻENTI: L‑Onor Francis Agius u l‑Onor Michael Farrugia.
TALBA

Il‑President tal‑Kumitat qal it‑talba.  

LAQGĦA DWAR LIEMA KOPPJI GĦANDHOM IKUNU ELIĠIBBLI GĦAS‑SERVIZZI TAR‑RIPRODUZZJONI MEDIKAMENT ASSISTITA
Il‑President tal‑Kumitat qassam lill‑Membri kopja tal‑artiklu Famiglie di Fatto tal‑15 ta’ Diċembru 2006 ta’ Rocco Buttiglione; kopja ta’ Direttiva 2006/17/KE tat‑8 ta’ Frar 2006 rigward ċerti rekwiżiti tekniċi għad‑donazzjoni, għall‑ksib u għall‑ittestjar tat‑tessuti u taċ‑ċelloli umani; korrispondenza mill‑ETC dwar każ fejn il‑korporazzjoni riedet tistabilixxi li tnejn min‑nies huma f’relazzjoni stabbli, u sottomissjoni lill‑Kumitat mit‑Tabib Mario Saliba, datata 5 ta’ Frar 2010.
Il‑Kumitat iddiskuta liema koppji għandhom ikunu eliġibbli għal servizzi ta’ prokreazzjoni medikament assista, b’referenza għall‑kriterji li kienu ġew stabbiliti mill‑Kumitat dwar l‑Affarijiet Soċjali tal‑X Leġislatura fir‑Rakkomandazzjonijiet tagħhom tal‑2005. Matul id‑diskussjoni tqajmu l‑punti ta’ kif għandhom jiġu definiti ‘koppji stabbli’ fejn ma jkunux hemm żwieġ, kif ukoll tad‑diversi implikazzjonijiet li jirriżultaw meta parti mill‑koppja tkun perusna separata li għandha tfal minn relazzjonijiet preċedenti. 
Il‑Kumitat iddiskuta wkoll il‑possibiltà li titwaqqaf awtorità li tkun responsabbli kemm mill‑ħruġ tal‑liċenzji għall‑kliniċi li joffru servizzi ta’ prokreazzjoni medikament assistita, kif ukoll li tara li dawn il‑kliniċi jibqgħu jirrispettaw il‑kundizzjonijiet tal‑liċenzja tagħhom. Barra minn dan, l‑Awtorità jista’ jkollha rwol li tiċċertifika li, skont il‑liġi, koppja hix eliġibbli għal dawn  is‑servizzi.
Il‑Kumitat qabel li għandu jitlob lill‑Uffiċċju tal‑Avukat Ġenerali sabiex jispjega l‑konsiderazzjoniet legali ta’:

· Min għandu dritt, bil‑liġi, ikun jaf persuna x’kontijiet għandha fil‑banek, partikolarment meta dawn ikunu joint accounts;

· Kif jiddefinixxu ‘koppja stabbli’ l‑liġijiet attwali;

· X’inhuma l‑obbligi legali ta’ missirijiet bijoloġiċi, kemm jekk dawn ikunu miżżewġin u wara jisseparaw, u kemm jekk dawn kellhom ulied barra ż‑żwieġ; u

· X’inhuma r‑rwoli li għandu jkollha awtorità li tirregola s‑servizzi ta’ prokreazzjoni medikament assistita.

Fid‑9.11 p.m. il‑Kumitat aġġorna għat‑3 ta’ Marzu 2010 fis‑7.30 p.m. biex tiġi diskussa it‑tieni tema msemmija f’Mozzjoni Nru 113, jiġifieri jekk għandux ikun permess l‑iffriżar tal‑embrijuni.

